
1. Gwleidyddiaeth Egwyddorol

Math radicalaidd ar wleidyddiaeth yw gwleidyddiaeth Werdd, dan arweiniad yr egwyddorion craidd canlynol. 

· Cynaliadwyedd - Dylem ystyried lles pobl eraill a chenedlaethau'r dyfodol wrth weithredu. Ni ddylem weithredu er ein lles ein hunain ar draul eu lles nhw. 

· Doethineb Amgylcheddol – Yr amgylchedd sy’n gyfrifol nid yn unig am ddatblygiad pob creadur, ond hefyd am ei fodolaeth. Nid yw dynolryw, nac unrhyw wareiddiad dynol, yn eithriad yn hyn o beth. Mae parchu’r amgylchedd a’r amrywiaeth sy’n ddibynnol arno o’r herwydd yn hanfodol. Nid yw’r Blaid Werdd yn credu y gellir hepgor rhywogaethau eraill. Niweidio ein hunain a wnawn o niweidio’r amgylchedd. Mae adnoddau materol y Ddaear yn gyfyngedig. Wrth fyw y tu hwnt i'r moddion hynny byddwn yn peryglu ein dyfodol.
· Democratiaeth Radicalaidd – Hollti a gwrthdaro sy’n nodweddu gwleidydda yn rhy aml o lawer, ac y mae’n digwydd ymhell o’r rhai a effeithir ganddo. Rhoir gormod o gyfrifoldeb yn nwylo’r ychydig dethol, a rhy ychydig yn nwylo trwch y boblogaeth. Bydd rhaid i ni ddatblygu cyfundrefnau datganoledig, cyfranogol sy’n symbylu unigolion i afael yn yr awenau lle bo penderfyniadau a wnelo’u bywydau nhw.

· Cyfiawnder Cymdeithasol – Ni all cymdeithas heb gyfiawnder cymdeithasol ac economaidd fod yn gynaliadwy. Gellir disgwyl i unigolion ymgymryd â chyfrifoldeb am bynciau mwy eang eu cwmpas ond pan na fo tlodi ger y drws. Dylai fod hawl ddiamod gan bawb i sicrwydd materol sylfaenol. Ni ellir mesur llwyddiant cymdeithas yn ôl dangosyddion economaidd cul, ac fe ddylid ystyried ffactorau sy'n effeithio ar ansawdd bywyd pawb: rhyddid personol, cyfiawnder cymdeithasol, iechyd, hapusrwydd a boddhad dynol.

· Dulliau Di-drais – Dylid ymwrthod â thrais ym mhob perthynas ddynol ac yn hytrach  mabwysiadu agweddau hyblyg, parchus a theg.

· Cydraddoliaeth – Mae cydweithredu a pharch tuag at eraill o ba bynnag ryw, hil, rhywioledd, oed neu grefydd yn sylfaenol i gymdeithas iach - sef cymdeithas ddi-ragfarn.

Mae’r egwyddorion hyn yn eu crynswth yn rhoi agwedd cyfannol i Blaid Werdd Cymru sy’n nodweddiadol o’r holl Bleidiau Gwyrdd ledled y byd, ond sy’n unigryw iddynt ymysg pleidiau gwleidyddol Cymru.

2. Llais Gwyrdd Cryf i Gymru

Mae rhywbeth mawr o’i le ar wleidyddiaeth. Fe ŵyr y gwleidyddion hyn, gystal â phob un ohonom. Ond nid oes gan y pleidiau confensiynol mo’r dewrder i wynebu pynciau’n deg ac yn agored nac ychwaith i wneud y penderfyniadau mawr sydd raid. Nid dyma agwedd y Blaid Werdd o gwbl. Mae’r Blaid Werdd yn sefyll yn gadarn yn erbyn trachwant, buddiannau breintiedig, disbyddu adnoddau, ecsbloetio a rhyfela – yn Llais Gwyrdd Cryf i Gymru.

Beth yw nod gwleidyddiaeth Werdd?

Nod y Blaid Werdd yw creu cymdeithas wirioneddol gynaliadwy sy’n cydsynio â’n hegwyddorion craidd. Mae’n hanfodol bod unrhyw ddatblygu cymdeithasol ac economaidd yn gynaliadwy os ydym am ddwyn y maen i’r wal.

Datblygu Cynaliadwy – nid oes dewis

Mae datblygu cynaliadwy’n gysyniad cwbl hanfodol yn wyneb gweithgareddau economaidd sydd ar hyn o bryd yn:

·  peryglu’r amgylchedd y dibynna dynolryw a gweddill bywyd arno’n llwyr.

·  dinistrio cymunedau lleol sy’n sylfaen i’n cymdeithas.

·  difrodi’n diwylliant a’n hieithoedd a’r holl gyfoeth y maent yn ei gynnig i ni.

·  methu â darparu’n iawn ar gyfer yr ifanc a’r henoed, y cleifion a’r anabl.

·  tanseilio democratiaeth o fewn ein cymdeithas.

Cymdeithas annoeth, gibddall yw hon, gydag ystyriaethau ariannol tymor byr yn ein rheoli. Ni ellir cynnal y fath gymdeithas. Gwyddom oll hynny’n iawn a gallwn oll weithredu i newid hyn.

Datblygu Cynaliadwy – y gwir ystyr

Ystyr datblygu cynaliadwy yw dysgu byw heb ddisbyddu adnoddau anadnewyddadwy’r Ddaear tra’n gwarchod a chyfoethogi gwead ein cymdeithas. Mae’n dilyn o hyn bod yn rhaid rhannu’r adnoddau cyfyngedig hyn yn deg.

Mae gwleidyddion eraill yn hoff o greu delwedd werdd iddynt eu hunain. Maent yn camddefnyddio geiriau megis ‘twf cynaliadwy’ er mwyn celu eu hagwedd ‘busnes fel arfer’ dinistriol. Rheolir penderfyniadau ar ddatblygu bron yn llwyr gan ystyriaethau economaidd tybiedig ar hyn o bryd. Ni sylweddolir unrhyw gynllun os nad oes ynddo elw i’r arianwyr. Mae syniadaeth ddatblygu cynaliadwy yn cydnabod bod anghenion aneconomaidd gan bobl. Mae’n rhoi blaenoriaeth i bobl a newid er gwell yn hytrach nag elw. 

Tacteg gwleidyddion eraill yw chwarae â geiriau er mwyn ceisio creu’r argraff y bu newid er gwell. Bydd gwleidyddion Gwyrdd yn sicrhau newid er gwell drwy drawsnewid y gyfundrefn economaidd.

Newid er gwell ynteu elw? 

Beth yw eich dewis chi?

3. Datblygu Economaidd

Oddi ar ei sefydlu, cefnogi strategaeth economaidd o ddenu buddsoddiadau oddi ffwrdd yn economi Cymru wnaeth Cynulliad Cenedlaethol Cymru. Yn sgîl hyn, mae ein cronfa sgiliau, o fewn i’n cwmnïau bychain lleol hefyd, yn datblygu i wasanaethu buddsoddwyr dieithr na roddant unrhyw flaenoriaeth i les pobl Cymru. Mae’r polisi o hyrwyddo marchnad fyd-eang fwyfwy anatebol yn peryglu swyddi, medrau’r gweithlu yn ogystal â’r amgylchedd. Gellir colli buddsoddiad oddi ffwrdd yn llawer haws na’i ddenu, ac y mae trosglwyddo gwaith i wledydd â chyflogau isel ar gynnydd. Mae’r modd y mae corfforaethau rhyngwladol yn meddiannu grym cymunedau a llywodraethau yn peryglu’r cymunedau hynny, eu diwylliannau a democratiaeth drwyddi draw. Gwelir ein cymunedau fwyfwy fel ardaloedd noswylio, yn dibynnu ar barhad y drefn fyd-eang newydd ryngwladol fondigrybwyll.

Mae Pleidiau Gwyrdd ledled y byd yn sefyll yn gadarn yn erbyn globaleiddio economaidd a’r ddibyniaeth y mae’n ei greu.

Mae angen cynnydd enfawr mewn swyddi Gwyrdd. Cam pwysig os am feithrin cymdeithas Werdd yw creu swyddi go iawn mewn diwydiannau buddiol. Byddai cyflwyno polisïau Gwyrdd yn esgor ar fwy na 50,000 o swyddi yma yng Nghymru dros gyfnod o 10 mlynedd. Nid swyddi dros dro fyddai’r rhain, ond swyddi go iawn, wedi’u gwreiddio yn naear Cymru, ac yn dod â budd gwirioneddol i bobl Cymru.

Byddai’r swyddi yma’n cael eu creu drwy: wella darpariaeth cludiant cyhoeddus; cyflenwad trydan glanach; mwy o amaethu organaidd; llai o lygredd, ac ailgylchu mwy o wastraff; inswleiddio gwell a chynllunio ac adeiladu adeiladau i gynnwys technoleg ynni’r haul; cynhyrchu technolegau ac offer effeithlonedd ynni i arolygu neu leihau allyriant llygredd; cynnal a chadw parciau, llefydd agored, llwybrau a chynefinoedd byd natur; gwella ansawdd dŵr, darpariaeth ddigonol o doiledau cyhoeddus glanwaith.

Byddwn yn adeiladu Cymru hunanddibynnol.

Mae creu economïau lleol cryf gyda chynhyrchu lleol i ateb anghenion lleol yn gonglfaen i bolisi economaidd y Blaid Werdd. Mae’n rhaid i ni gynnal cyfleusterau lleol cyfleus megis swyddfeydd post, banciau a siopau. Gyda mwy o bobl yn gweithio’n lleol, bydd llai o draffig a llygredd, llai o wastraffu amser yn teithio, cyfleusterau lleol gwell a chymunedau mwy cymdogol a diogel, a llai o droseddu ynddynt.

Yn y Cynulliad Cenedlaethol bydd y Blaid Werdd yn:

· Rhoi blaenoriaeth i safon, nid nifer – a chyhoeddi ystadegau economaidd gwahanol ar gyfer Cymru fydd hefyd yn mesur ansawdd bywyd yn hytrach na chynnyrch economaidd moel.

· Newid y meddylfryd ymbilgar tuag at fuddsoddwyr rhyngwladol – ac yn ailgyfeirio cymorth grant oddi wrth gorfforaethau rhyngwladol tuag at gwmnïau Cymreig cynaliadwy o faint bychan i ganolig.

· Trefnu na fydd meddalwedd cyfrifiadurol yn costio dim – gan hyrwyddo defnydd ar feddalwedd tarddiad agored ym mhob rhan o’r sector cyhoeddus yng Nghymru, ymysg cwmnïau preifat ac hefyd ar yr aelwyd.

· Gwneud moesoldeb yn elfen hanfodol o fyd busnes unwaith eto – gan annog cwmnïau i drefnu archwiliadau egwyddorol ar eu gweithgareddau a sefydlu cofrestr gyhoeddus o’r archwiliadau hyn.

· Hyrwyddo cyfundrefnau ar wahân i’r economi arian cystadleuol – cefnogi cynlluniau LETS (Cyfundrefnau Masnachu a Chyfnewid Lleol) a chyfundrefnau arian cyflenwol eraill, cwmnïau cydweithredol, mentrau cymunedol, ymddiriedolaethau datblygu ac undebau credyd er mwyn meithrin economïau lleol a sicrhau y dosberthir arian yn fwy cyffredinol yn ein cymunedau.

Yn y tymor hir dymuniad y Blaid Werdd yw:

· cynyddu nifer Aelodau o’r Cynulliad a newid y Cynulliad Cenedlaethol yn Senedd gyda phwerau cyffelyb i Senedd yr Alban.

· newid y modd y penderfynir faint o arian a ddosrennir gan lywodraeth Llundain i Gymru, gan roi ystyriaeth i anghenion ac nid poblogaeth yn unig.

· darparu arian o goffrau llywodraeth a bondiau llywodraeth leol i gymryd lle cytundebau Mentrau Cyllid Preifat (PFI).

· darparu gwybodaeth i’r cyhoedd ynglŷn ag anghyfiawnder ein system o greu arian drwy ddyled, yna ceisio diwygio hyn drwy i’r llywodraeth wario arian o fewn yr economi yn hytrach nag iddo ddeillio o fanciau’n caniatáu benthyciadau.

· cynyddu awdurdod y Cynulliad Cenedlaethol i gynnwys y gyfundrefn fudd-daliadau, ac wedyn ei symleiddio, sef cam cyntaf tuag at gyflwyno incwm sylfaenol i bawb.

· defnyddio’r gyfundrefn drethi i annog byd busnes i ymddwyn yn fwy cyfrifol tuag at yr amgylchedd drwy gynyddu trethi ar ddefnydd ynni, mewnoli costau amgylcheddol a gosod rhan o’r dreth ar adnoddau yn hytrach nag ar dderbyniadau.

· gwrthod cyflwyno’r Ewro, fydd yn llyffetheirio’r nod o greu economïau cryf lleol atebol i’r bobl.

· gwrthod cyflwyno mesurau megis MAI (Cytundeb Amlochrog ar Fuddsoddi) sy’n tanseilio hawliau deddfwriaethol awdurdodau lleol a llywodraethau i warchod swyddi a’r amgylchedd.

· rhoi dyledion rhyngwladol y gwledydd tlotaf o’r neilltu.

· cyflwyno treth ar hapfuddsoddi ariannol.

4. Diwylliant

Mae Plaid Werdd Cymru o blaid amrywiaeth ddiwylliannol. Gwreiddyn ein gwrthwynebiad i globaleiddio yn un peth yw’r modd y mae’n tanseilio amrywiaeth ddiwylliannol drwy bwyso am safoni.

Gweithgaredd sylfaenol yw diwylliant at ei gilydd. Mae naturioldeb y celfyddydau, eu gallu creadigol a’u gallu i roi blas ar fyw yn werthfawr i ni. Credwn y dylid defnyddio radio a theledu cymunedol, cynlluniau celfyddydau byw cymunedol a gwefannau Cymraeg i hyrwyddo diwylliant Cymraeg a Saesneg o’r fath.

Fe ddylai’r Cynulliad ofalu bod cefnogaeth ddigonol ar gael i alluogi i amgueddfeydd a


 llyfrgelloedd lleol ddiogelu eitemau hanesyddol ac ategu gwybodaeth y cyhoedd ynglŷn â hanes lleol a diwylliant. Rhaid gofalu bod plant ysgol ledled Cymru yn medru manteisio ar adnoddau unrhyw amgueddfeydd cenedlaethol yn y de, yn enwedig yng Nghaerdydd.

Mae corfforaethau’n noddi chwaraeon i wylwyr oherwydd eu gallu i hysbysebu eu cynnyrch. Rydym am newid y pwyslais tuag at chwaraeon a gweithgareddau cyfranogol er mwyn caniatáu i bobl ledled y wlad ymuno, a chael hwyl a chadw’n heini ar yr un pryd.

----------------------------------------------------------------------------------

5. Y Gymraeg

Mae’n bosib y bydd difodiant y Gymraeg yn un o sgîl-effeithiau globaleiddio.

Mae ein polisïau ar gyfer datblygu economïau lleol, cynaliadwy yn gam hanfodol i sicrhau y bydd cymunedau Cymraeg yma o hyd ymhen can mlynedd.  Mae economïau lleol cryf yn allweddol i ddyfodol y Gymraeg. Dibynna ein parhad ar amrywiaeth eang dynolryw, ein diwylliannau a’n cymunedau yn yr un modd ag y mae dyfodol bywyd ar ein daear ynghlwm ym mioamrywiaeth ei ecoleg.

Mae’r Blaid Werdd am weld darlledu cyhoeddus Cymraeg mwy safonol ac amrywiol. Ond os am ffynnu, rhaid i’r Gymraeg barhau i fod yn iaith y gymuned ac yn iaith y gweithle a’r aelwyd. 

Mae’r gwahaniaeth ym mhrisiau tai rhwng de ddwyrain Lloegr or-ffyniannus ac ardaloedd Cymraeg eu hiaith yn creu argyfwng diwylliannol yn y rhanbarthau hyn o Gymru, gan nad yw’r prisiau o fewn cyrraedd pobl ifanc. Mae polisïau’r Blaid Werdd i greu economïau cynaliadwy, lleol yn gam hanfodol i sicrhau parhad a datblygiad yr iaith a’r diwylliant i’r dyfodol.

Ym myd addysg mae’r Blaid Werdd am weld sefydlu Coleg Cymraeg aml-safle o fewn Prifysgol Cymru, gan fanteisio ar y ddarpariaeth bresennol i ddechrau. Byddai rhaid i awdurdodau prifysgol baratoi cynlluniau manwl ynglŷn â phob agwedd ar y ddarpariaeth Gymraeg, gydag adolygiadau perfformiad rheolaidd i’w cynnal gan Fwrdd yr Iaith.

Lle bo galw pendant, rydym o blaid darpariaeth gyfrwng Cymraeg gyffredinol o fewn y sector addysg uwch a darpariaeth ddigonol o gyrsiau drwy gyfrwng y Gymraeg o fewn colegau addysg bellach. Dylid darparu cyrsiau carlam dysgu Cymraeg llawn amser a rhan amser am ddim ac heb dorri budd-daliadau. Dylid arolygu’r sector addysg er mwyn sicrhau bod y ddarpariaeth addysg ddwyieithog yn ateb y galw.

Dylai ysgolion ddechrau dysgu ieithoedd pan fo disgyblion yn 5 oed a dylai hyn gwmpasu Cymraeg a iaith dramor yn ogystal â Saesneg.

Yn y Cynulliad bydd y Blaid Werdd yn argymell:

· Hyrwyddo’r Gymraeg ym myd y cyfrifiadur drwy gymryd rhan yn y chwyldro meddalwedd tarddiad agored.

· Pan fo gweithwyr o fewn y sector cyhoeddus yn credu bod angen hyfforddiant yn y Gymraeg arnynt, y dylai’r cyflogwr dalu.

· Yn unrhyw ardal â 65% neu ragor o’i phoblogaeth yn medru’r Gymraeg, ei gwneud yn ddyletswydd ar i Fwrdd yr Iaith gynnig sylwadau ynglŷn ag effeithiau ieithyddol tebygol datblygiadau mawr ym maes tai neu ffyrdd, a rhoi hawl statudol i’w sylwadau gael gwrandawiad mewn cyfarfodydd cynllunio.

· Gweithredu’r Ddeddf Iaith o fewn y sector preifat, i gynnwys cwmnïau sy’n cyflogi rhagor na 150 o weithwyr ac o fewn ardaloedd â mwyafrif yn medru’r Gymraeg, i sicrhau eu bod yn darparu lefel o wasanaethau Cymraeg a benderfynir drwy gytundeb â Bwrdd yr Iaith.

· Gwahanu cyfrifoldeb am y Gymraeg oddi wrth weinyddiaeth fwy cyffredinol chwaraeon a diwylliant. 

· Y dylai’r drefn archwilio cyhoeddus adolygu’r adnoddau a glustnodir i’r Gymraeg mewn cymhariaeth â’r hyn a ddarperir i ardaloedd eraill o fewn yr Undeb Ewropeaidd sydd â ieithoedd lleiafrifol mewn perygl.

· Adolygu’r hyfforddiant a gynigir mewn colegau ar gyfer gweithwyr cyrff cyhoeddus megis nyrsys ac athrawon, lle bo darpariaeth gwasanaeth Cymraeg a ieithoedd lleiafrifol eraill o fewn y gymuned yn hollbwysig. Y cam cyntaf fyddai datganoli pob cyfrifoldeb yn y meysydd hyn i Gymru.

Rydym yn cydnabod y bu iaith yn achlysurol yn achos croesdynnu rhwng trigolion di-Gymraeg a Chymraeg. Mae hyn yn destun pryder i ni. Mae iaith yn bwnc emosiynol a dyrys, a dylid ymdrechu mwy i liniaru unrhyw gamddealltwriaeth. Rydym o blaid mentrau a digwyddiadau diwylliannol dwyieithog, ac yn cefnogi dysgu Cymraeg ac integreiddio dysgwyr a Chymry Cymraeg.

Ond mae Plaid Werdd Cymru hefyd yn cydnabod amrywioldeb iaith Cymru, ac nid yw’n credu fod yr un lefel na math o gefnogaeth ieithyddol yn addas yng Nghymru drwyddi draw. Dichon fod anghenion Cas-gwent a Chaernarfon yn gwbl wahanol. Mae cwrdd ag anghenion mewn modd priodol yn hanfodol os am feithrin goddefgarwch ymysg holl garfanau cymdeithas yng Nghymru. Nid ydym am weld pobl yn cael eu gorfodi i gefnogi unrhyw iaith. Ein dymuniad yw gweld cytundeb ynglŷn â’r syniad o alluogi i ddiwylliant mewn perygl barhau.
6. Gwasanaethau Iechyd a Chymdeithasol

Gwell rhwystro’r clwy na’i wella.

Mae parodrwydd a gallu i ofalu am gleifion a phobl anabl yn nodweddion cwbl hanfodol i unrhyw gymdeithas dosturiol. Dibynna darpariaeth gofal iechyd cymwys i bawb ar fodolaeth gwasanaethau iechyd gyda chyllid digonol a rheolaidd, ond gan ddefnyddio’r cyllid hwnnw’n ddarbodus.

Ond nid yw’n dilyn bod iechyd y cyhoedd yn gwbl ddibynnol ar y gwasanaethau iechyd. Ni fyddai gwelliant mawr i’w weld yn y ffigurau iechyd a haint safonol pe byddid ond yn buddsoddi mwy o arian yn y gwasanaethau hyn. Ac mae hefyd yn wir y byddai cynnydd mewn darpariaeth gwasanaethau iechyd, pe bai hynny’n deillio o gynnydd economaidd afreolus, o raid yn achosi mwy o broblemau ac nid llai, gan fod ffyniant fel hyn ynddo’i hun yn niweidiol i’r unigolyn, i gymdeithas ac i ecoleg.

Mae angen i wasanaethau iechyd roi pwyslais nid yn unig ar driniaethau ar gyfer salwch, ond hefyd ar rwystro afiechyd yn y lle cyntaf, a hybu iechyd da. Dylid cynnig addysg iechyd a bwyd addas ym mhob rhan o’r gyfundrefn addysg.

Bydd y Blaid Werdd yn y Cynulliad yn:

· Datganoli cyfleusterau gofal iechyd i’r gymuned hyd y bo modd.

· Cynyddu darpariaeth bydwreigiaeth ac obstetreg er mwyn cynnig dewis go iawn i bawb sydd am roi genedigaeth gartref.

· Hyrwyddo defnyddio clytiau golchadwy o fewn pob ysbyty.

· Hybu bwydo o’r fron a phriodoldeb hynny ym mhob lle cyhoeddus.

· Cynyddu’r ddarpariaeth o driniaethau amgen cyfannol o fewn y gwasanaeth iechyd yng Nghymru, gan gynnwys homeopathi, tylino corff a seicotherapi.

· Hyrwyddo archwiliadau iechyd rheolaidd i bawb gyda chyngor personol ynglŷn â bwyd, ymarfer corff, lleihau straen ac agweddau eraill ar iechyd corfforol a meddyliol.

· Argymell cyflwyno cyfundrefn arian cyflenwol fyddai’n fodd o gyllido gofal am yr henoed.

Mae’r Blaid Werdd hefyd am:

· Gynyddu cefnogaeth ariannol i’r Gwasanaeth Iechyd.

· Leihau oriau gwaith staff y Gwasanaeth Iechyd.

· Ailgyflwyno profion llygaid a thriniaeth ddeintyddol am ddim i bawb a chael gwared ar daliadau presgripsiwn.

· Wrthwynebu unrhyw feddyginiaethau torfol megis fflworideiddio dŵr yfed.

· Sicrhau fod ymarfer corff digonol yn rhan o’r drefn ddyddiol yn yr ysgol a’r gweithle.

· Ddarparu gofal nyrsio a chymdeithasol am ddim i’r henoed.

7. Addysg ac addysg gydol oes

Mae’n rhaid i gyfundrefn addysg Werdd alluogi i bobl ddatblygu’n ddysgwyr gydol oes. Dysgwyr sy’n dysgu wrth fagu profiad, yn medru cydweithio â phobl eraill, ac yn deall a gwerthfawrogi diwylliannau gwahanol. 

Dylid rhoi yr un pwyslais ar alluogi i ddisgyblion a myfyrwyr ddatblygu’n unigolion gwreiddiol, creadigol a hunanhyderus sy’n deall eu cymuned a’u hamgylchedd lleol ag a roir ar gyrhaeddiad academaidd confensiynol.

Nid yw’r gyfundrefn sydd ohoni’n addysgu ein plant. Mae plant ifanc yn llawn brwdfrydedd, ac am wybod popeth. Ond erbyn amser gadael ysgol, mae gormod o lawer yn credu eu bod yn fethiant llwyr. Bydd rhai wedi’u gwahardd neu ddim bellach yn mynychu. Nid oes awydd gan lawer i barhau mewn addysg ffurfiol. Croesewir y rhai fu’n llwyddiannus yn y profion i’r byd mawr gan gymdeithas sy’n ystyried mai diben addysg yw casglu pentwr o dystysgrifau ag iddynt werth i fyd busnes yn unig. Dyma agwedd sy’n gyson â barn y pleidiau eraill: mai prif nod addysg yw hwyluso cystadlu o fewn yr economi fyd-eang.
Ar hyn o bryd oed plentyn yw’r brif ystyriaeth wrth benderfynu ar ddatblygiad ei yrfa ysgol. Rhagfarn oed yw hyn ac nid yw’n dderbyniol. Bydd rhai plant yn dysgu’n gynt nag eraill. Dylid gwneud penderfyniadau yn ôl anghenion y disgybl penodol. Nid drwy brofion yn unig y mae canfod beth yw’r rhain. Yn hytrach, dylai’r athrawon, y rhieni neu’r gwarcheidwaid, a’r disgybl ei hun drafod a chytuno. Dylid fod dewis ar gael i ddisgyblion ail-wneud blwyddyn neu symud ymlaen yn gynt drwy’r ysgol.

Dymuniad y Blaid Werdd yw hybu dysgu o fewn a thu allan i’r gyfundrefn ysgolion. Mae felly yn ategu mai rhieni sydd â’r prif gyfrifoldeb am addysg eu plant, bod o fewn y cyfrifoldeb yma yr hawl i’w haddysgu y tu allan i’r gyfundrefn ysgolion, ac y dylent gael ymarfer yr hawl yma mewn partneriaeth ag ysgolion drwy drefnu i’w plant fynychu’r ysgol yn rhan-amser.

Mae’r Blaid Werdd o blaid:

· Cynyddu cyfnodau di-ddisgybl, a lleihau maint dosbarthiadau, er mwyn medru recriwtio a chadw mwy o athrawon.

· Sefydlu cyfundrefn newydd o werthuso gan gymheiriaid a hunanwerthuso ysgolion dan arolygaeth yr awdurdod addysg lleol, yn lle’r drefn arolygu ysgolion bresennol.

· Caniatáu i ysgolion eithrio o’r cwricwlwm cenedlaethol ac addasu eu gwersi i gwrdd ag  anghenion eu disgyblion yn well.

· Annog ysgolion i adael i’r gymuned o fewn eu dalgylch ddefnyddio’u cyfleusterau ac i fod yn ganolbwynt cymunedol ar gyfer gweithgareddau addysgol a hamdden.

· Newid cyfundrefn ysgol sy’n ddibynnol ar oedran am un fydd yn cwrdd ag anghenion penodol y disgybl.

· Darpariaeth well ar gyfer addysg i oedolion o fewn y gymuned.

· Ailgyflwyno grantiau gorfodol i fyfyrwyr a dysgu di-dâl o fewn y sector addysg myfyrwyr.

· Darparu cyngor a chefnogaeth priodol i rieni sy’n dewis addysgu eu plant gartref neu mewn partneriaeth ag ysgolion.

8. Yr Amgylchedd, Cynllunio a Thrafnidiaeth

Dylai polisïau cynllunio geisio meithrin cymunedau lleol ffyniannus i bobl gael byw, gweithio, siopio a chael mwyniant ynddynt, a dylent hefyd ddiogelu harddwch cefn gwlad, pentrefi, trefi a dinasoedd.

Y gymuned leol ddylai fod y prif awdurdod pan fo materion cynllunio yn effeithio arni. Dylid defnyddio cyfundrefn ‘cynllunio o ddifrif’ er mwyn grymuso cymunedau lleol, gan alluogi i bobl leol lunio cynlluniau datblygu ar gyfer eu hardal, yn lle awdurdodau cynllunio ynysig yn gosod y drefn o bell. 

Bydd  polisïau cynllunio yn ceisio osgoi canoli diwydiant, masnach neu hamddena mewn ardaloedd penodol, sy’n cynyddu trafnidiaeth ac yn peryglu cymunedau lleol. Dylai holl benderfyniadau cynllunio ystyried yr angen am ddatblygu cynaliadwy ar raddfa leol. Dylid rhoi ystyriaeth flaenoriaethol i gwmnïau lleol. Yn bennaf oll, bydd siopau bychain ein trefi a’n pentrefi yn cael eu diogelu, yn enwedig rhag datblygiadau masnachu mawr newydd.

Bydd y Blaid Werdd yn y Cynulliad yn:

· gwrthwynebu pob cynllun datblygu nad yw yn ein barn ni yn gynaliadwy.

· gosod cyfyngiadau llym ar leoliad byrddau hysbysebu awyr agored mawr.

· diogelu’r gallu i weld awyr y nos a chyfyngu ar orddefnyddio ynni drwy arolygu defnydd goleuadau’n fanwl a lleihau llygredd golau.

Polisi’r Blaid Werdd yw ceisio lleihau’r angen i deithio, ond hefyd cynyddu darpariaeth cludiant cyhoeddus. Y ddelfryd yw i bawb fod â’r gallu i gerdded i’r gwaith, i’r ysgol ac i siopau lleol. Yn hyn o beth, mae creu economïau lleol ffyniannus yn hollbwysig, gan y byddai’n lleihau’r rheidrwydd ar i bobl deithio. Mae gofyn hefyd buddsoddi llawer mwy mewn cludiant cyhoeddus er mwyn sicrhau ei fod ar gael i bawb o bob oed, incwm ac anabledd.

Bydd cynllunio trafnidiaeth werdd yn blaenoriaethu dulliau teithio o’r mwyaf i’r lleiaf cymeradwy:

	cerdded a darpariaeth i’r anabl.

beiciau.

cludiant cyhoeddus (trenau, trenau ysgafn/tramiau, bysiau, llongau) a chludiant nwyddau ar gledrau ac ar ddŵr.

cerbydau nwyddau ysgafn, tacsis a beiciau modur grym isel.

cludiant modur preifat (ceir a beiciau modur grym uchel).

cerbydau nwyddau trymion.

awyrennau.


Mae’r canoli economïau cynyddol presennol yn gorfodi pobl i ddibynnu ar eu ceir, a diwydiant i gludo nwyddau ar y ffyrdd. Mae ceir yn rheoli ein cymunedau a’r ffyrdd. Mae’n rhaid gwyrdroi’r duedd hon drwy roi dewis o wasanaeth cludiant cyhoeddus effeithiol ac felly lleihau’r angen i ddefnyddio’r car. 

Bydd y Blaid Werdd yn y Cynulliad Cenedlaethol yn gofyn am:

· sefydlu Awdurdod Cludiant Teithwyr Cenedlaethol dros Gymru fydd yn gyfrifol am greu rhwydwaith cludiant cyhoeddus hollol integredig fydd ar gael i bawb.

· gynyddu’r nawdd sydd ar gael i drenau a bysiau, i’w ariannu’n rhannol o daliadau parcio gweithleoedd a chanolfannau siopio.

· astudiaeth ar ailosod y rheilffordd rhwng Caerfyrddin ac Aberystwyth, a Bangor a Phorthmadog, er mwyn atgyfnerthu economïau gorllewin Cymru.

· wella cysylltiadau cludiant cyhoeddus rhwng y Gogledd a’r De, yn cynnwys gwelliannau i’r gwasanaeth trên rhwng Caergybi a Chaerdydd.

· gynyddu’r cyfleusterau ar gyfer beiciau ar drenau a bysiau.

· gyflwyno llwybrau troed a beic diogel rhwng cymunedau cyfagos.

· roi diwedd go iawn ar adeiladu ffyrdd newydd a diwedd ar welliannau ffordd cynyddol (megis i’r A470 sy’n mynd drwy lawer o amgylcheddau mynyddig sensitif), ond pan fo rhesymau diogelwch gwirioneddol.

· beidio â chaniatáu ymestyn meysydd awyr a llwybrau hedfan arfaethedig yng Nghymru.

· gyfyngu pellach ar gyflymdra mewn ardaloedd adeiledig ac yn genedlaethol.

· hyrwyddo sefydlu Ardaloedd Cartrefol gyda mesurau ffrwyno trafnidiaeth er mwyn caniatáu i bobl gynnal sgwrs, chwarae, neu gymryd hoe ar stepen eu drws i sylwi ar y byd a’r betws.

· ysgogi ein dinasyddion i dreulio’u gwyliau yng Nghymru drwy hyrwyddo mwy ar ein diwydiant ymwelwyr, ar gludiant cynaliadwy a rhoi cyhoeddusrwydd i effeithiau amgylcheddol hedfan.

Mae ymrwymiad i ddatblygu cynaliadwy yn golygu atal gwastraff.

Nid yw llosgi’n dechnoleg dderbyniol ar gyfer rheoli gwastraff. Mae llosgi’n dinistrio adnoddau ac yn dinistrio ailgylchu. Ar yr olwg gyntaf mae arolygon ailgylchu a chompostio cynlluniau llosgi yng Nghymru yn drawiadol wyneb yn wyneb â’r lefelau presennol o ailgylchu. Ond ymhen pump i ddeng mlynedd bydd presenoldeb llosgyddion mewn cymunedau ledled Cymru yn faen tramgwydd mawr i unrhyw ddatblygu pellach ar ailgylchu. Gallai olygu y bydd awdurdodau lleol yn hyrwyddo gwastraff er mwyn cadw at gytundebau cyfreithiol rwymol gyda gweithredwyr y llosgyddion. Mae llosgi’n gwastraffu adnoddau ac yn rhwystro lleihau gwastraff ac ailgylchu. Mae’n esgor ar broblemau llygredd yn sgîl y gwastraffau a ryddheir i’r awyr ac i’r tir ac yn peri pryder ymysg cymunedau cyfagos i’r llosgyddion.

Mae’r Blaid Werdd eisiau dileu gwastraff yn hytrach na rheoli gwastraff. Fe ddylai Cynulliad Cenedlaethol Cymru ddilyn polisi Dim Gwastraff. Nod polisi Dim Gwastraff yw ailgynllunio’r modd y mae adnoddau a defnyddiau’n llifo drwy gymdeithas, gan edrych ar y gyfundrefn yn ei chrynswth.  Bwriedir cynyddu ailgylchu a lleihau gwastraff hyd yr eithaf a hyrwyddo cynllunio nwyddau i gael eu hailddefnyddio, eu trwsio neu eu hailgylchu yn ôl i fyd natur neu i’r farchnad. Yr amcan yw efelychu natur a dileu gwastraff yn llwyr.

Bydd y Blaid Werdd yn y Cynulliad Cenedlaethol am weld:

· Cymru’n wlad ddi wastraff erbyn 2020.

· targedau llawer uwch ar gyfer ailgylchu a chompostio gwastraff yn y cartref. Mae ailgylchu a chompostio 60% o’r cyfan erbyn 2010 yn nod rhesymol o’i gymharu â 40%, sef nod penodedig presennol y Cynulliad.

· defnyddio hawliau cynllunio’r Cynulliad i wrthwynebu adeiladu llosgyddion yng Nghymru a gweithio’r rhai a adeiladwyd eisoes.

Mae’r Blaid Werdd o’r farn fod cynyddu effeithlonrwydd ynni yn gwbl angen-rheidiol os ydym am fynd i’r afael â chynhesu byd-eang a newid yn yr hinsawdd. Rydym yn ogystal am weld datblygu ynni adnewyddadwy yng Nghymru yn ddi-oed ac yn ddoeth, gan wneud defnydd o holl rychwant y technolegau ynni adnewyddadwy fel y bo’n briodol, er mwyn cyfrannu o’n gorau i osgoi cynhesu byd-eang a newid hinsoddol.

Bydd hyn yn ogystal yn cynyddu hunangynhaliaeth Cymru o ran adnoddau ynni sylfaenol ac yn lleihau’r rheidrwydd i gludo defnyddiau crai.

Mae Cymru at ei gilydd yn cynhyrchu cymaint ddwywaith o drydan ag a ddefnyddir, ac yn allforio’r gweddill i Loegr. Fe ddylid cynhyrchu trydan yn agos i’r defnyddiwr hyd y bo modd er mwyn lleihau’r gwastraff a achosir gan golledion trosglwyddo.

Cyhoeddodd llywodraeth Llundain strategaeth o ddatblygu enfawr ar ynni gwynt oddi ar yr arfordir. Dyma adnodd mwy sylweddol o lawer na gwynt ar y tir, gyda llawer mwy o safleoedd â buanedd gwynt uwch a thyrfedd gwynt is, gan olygu y bydd y dechnoleg yn gweithio’n fwy effeithlon. Mae’r effaith gweledol llai sy’n deillio o gyfarpar allan ar y môr yn golygu y gellir manteisio ar dyrbinau mwy gyda gallu cynhyrchu mwy.

Byddai aelodau Gwyrdd etholedig yn argymell:

· Cadw cynhwysedd cynhyrchu ynni yng Nghymru o fewn lefelau presennol. Dim ond pan ddefnyddir ynni adnewyddadwy yn lle cynhyrchu ynni dibynnol ar danwydd ffosil y ceir llai o nwyon carbon deuocsid. Bydd rhaid rhoi ffynonellau cynhyrchu dibynnol ar danwydd ffosil o’r neilltu wrth i ynni adnewyddadwy ddod i’r fei.

· Dim cynhyrchu ynni niwclear o’r newydd, ac unrhyw gynhyrchu ynni niwclear presennol i’w derfynu erbyn neu o flaen diwedd yr oes a bennwyd iddo’n wreiddiol.

· Hyrwyddo hyd y bo’n ymarferol datblygu cynlluniau cynhyrchu ynni gwynt mewn safleoedd oddi ar yr yr arfordir a ddewiswyd yn ofalus.

· Hyrwyddo hyd y bo’n ymarferol technolegau trydan dŵr â’r llanw, afonydd a thonnau ar raddfa fechan (gan ddarparu safleoedd yn ogystal ar gyfer datblygu prototeipiau), ynni thermol a ffotofoltaidd o’r haul a thechnolegau ynni adnewyddadwy eraill.

· Dod â datblygiad cynlluniau ynni gwynt mawr ar y tir yng nghanolbarth a gorllewin Cymru i ben lle bo cynlluniau ynni gwynt eisoes wedi’u datblygu’n helaeth a lle mae mwy o gynhwysedd cynhyrchu ynni gwynt yn awr nag yn Lloegr benbaladr. Mae’r difrod sy’n codi i dirluniau gwerthfawr a’r niwed a wneir i ardaloedd gwyllt ac anhygyrch yn ormodol o ystyried yr holl ynni gwynt sydd ar gael oddi ar yr arfordir.

· Y dylid diddymu’r caniatâd a roddodd yr Adran Masnach a Diwydiant (DTI) yn Llundain yn ddiweddar ar gyfer cynllun enfawr Cefn Croes yng nghanolbarth Cymru, ac y dylai unrhyw iawndal i’r datblygwyr neu bleidiau eraill gael ei dalu o gyllid y DTI, nid o goffrau’r Cynulliad.

· Ymchwil i gynlluniau mawr ar dir ar safleoedd diwydiannol a/neu dir llwyd mewn rhannau eraill o Gymru.

· Hyrwyddo hyd y bo’n ymarferol cynlluniau ynni gwynt ar raddfa fechan mewn safleoedd a ddewisir yn ofalus i gyflenwi cymunedau a/neu gasgliadau o adeiladau busnes, gan roi blaenoriaeth i gynlluniau lle bo cyfran o’r berchnogaeth gan y gymuned leol.

· Y dylid ystyried polisi ynni Cymru yn faes domestig, ac y dylid dwyn perswâd ar y Llywodraeth yn Llundain i drosglwyddo’r holl awdurdod dros gynllunio, datblygu a rheoli’r sector ynni o fewn Cymru i’r Cynulliad.

· Y dylid dileu hawliau o dan y Ddeddf Drydan i gymeradwyo cynlluniau cynhyrchu mwy na 50MW a’u dychwelyd i’r gyfundrefn gynllunio yng Nghymru.

9. Amaethyddiaeth a Datblygu Cefn Gwlad

Mae amaethyddiaeth yn wynebu argyfwng mawr. Mae amaethwyr yn brysur golli gafael ar y diwydiant wrth i brynwyr yr archfarchnadoedd a chwmnïau rhyngwladol fel Monsanto, sy’n rheoli’r rhaglen ymchwil a datblygu am y degawdau nesaf, gipio’r llyw.

Ochr yn ochr â hyn, ni fu erioed y fath agendor rhwng y defnyddwyr a’r cynhyrchwyr yn sgîl pryderon bwyd niferus fu’n gyfrifol am danseilio hyder y cyhoedd yn llwyr. Mae’r diwydiant ffermio yng Nghymru’n wynebu dyfodol gyda phrisiau cynnyrch yn plymio eto, ffermio’n dwysáu fwyfwy, technolegau newydd llawn peryglon a ysgogir gan elw byd busnes, a rhagor o ddiboblogi mewn ardaloedd gwledig oherwydd llai fyth o alw am weithwyr fferm. 

Mae gweledigaeth y Blaid Werdd ar gyfer byd amaeth yn cynnwys ‘diffynnaeth leol’, gwarchod marchnad leol. Mae’r blaid eisiau datblygu economïau bwyd lleol ledled Cymru gyda chyswllt uniongyrchol rhwng defnyddwyr a chynhyrchwyr lleol, gan gadw cyfoeth o fewn y fro. Mae marchnadoedd fferm yn un ffordd hawdd ac effeithiol o hyrwyddo gwerthu cynnyrch yn lleol ac ennyn ymddiriedaeth rhwng y defnyddiwr a’r cynhyrchwr. Bydd y ‘ddiffynnaeth leol’ yma hefyd yn golygu datblygu mentrau cydweithredol o fewn y diwydiant amaethyddol fydd yn fodd o wella’i effeithiolrwydd ac yn diogelu peth ar y diwydiant rhag sgîl-effeithiau anwadalwch y farchnad. 

Mae rhagoriaeth a safon amaethyddiaeth Cymru yn hysbys. Mae’n rhaid diogelu’r nodweddion hyn drwy gefnogi safonau rhagoriaeth. Sylfaen polisi amaethyddol y Blaid Werdd yw ei chefnogaeth i ffermio organaidd, fydd yn atgyfnerthu ffermio o’r safon uchaf yng Nghymru. Rydym hefyd o blaid hyrwyddo a chydnabod y rhychwant eang o gynnyrch anorganaidd Cymreig a gynhyrchir eisoes mewn modd llai dwys, a gyda chyfyngiadau ar y defnydd o gemegau.

Bydd y Blaid Werdd yn dadlau yn y Cynulliad o blaid:

· cyrraedd nod o 30% o’r cyfan yn ffermio organaidd erbyn 2010.

· cynyddu cefnogaeth ariannol i ffermydd sy’n trosglwyddo i gyfundrefn organaidd a ffermydd sydd eisoes â statws organaidd.

· sefydlu a chyllido gwasanaeth cynghori ffermio organaidd.

· hyrwyddo marchnadoedd fferm lleol ledled Cymru, gan ddod â ffermwyr a defnyddwyr ynghyd.

· annog mwy o arallgyfeirio tuag at gynhyrchu ynni, coedwigaeth fferm a mentrau busnes ‘gwerth ychwanegol’ bychain.

· cryfhau safonau lles anifeiliaid fferm, gan gynnwys gwahardd holl allforion da byw.

· gwahardd ymchwil a gwerthu organeddau a addaswyd yn enynnol yng Nghymru.

· gwahardd mewnforio cig a gynhyrchwyd drwy ddefnydd hormonau pesgi cemegol.

· cyfyngu defnydd o wrthfiotigau ar dda byw.

· creu Gweinidog Hawliau Anifeiliaid.

· gwahardd hela â chŵn.

· cefnogi’r warchodaeth statudol bresennol sydd i foch daear a gwrthwynebu dynodi ardaloedd ymchwil honedig “krebs” yng Nghymru.

· sefydlu Asiantaeth Safonau Bwyd annibynnol i Gymru gyda hawliau dros brofi ac ymchwilio bwyd.

· ymestyn y cynllun Tir Gofal, sydd ar hyn o bryd yn dioddef o ddiffyg cyllid digonol.
10. Llywodraeth Leol a Thai

Gwelwyd gostyngiad difrifol yn nifer y pleidleiswyr mewn etholiadau o bob math yn ddiweddar. Mae dau reswm am hyn. 

1) Yn gyntaf, ymddengys llywodraethau’n ddi-rym yn erbyn galwadau o du cwmnïau rhyngwladol. 

2) Ac yn ail, mae’r rhai a effeithir gan unrhyw benderfyniadau gwleidyddol yn credu mai penderfyniadau o bell ydynt, ac yn fwyfwy felly.

Er mwyn i ddemocratiaeth ffynnu, mae’n rhaid creu economïau lleol hunangynhaliol grymus. Mae hefyd angen diwygio’r dull presennol annemocrataidd o ethol cynghorau lleol.

Rydym yn cefnogi gweithredu prif argymhellion Ymchwiliad Sunderland ar Ddiwygio Etholiadol Llywodraeth Leol yng Nghymru, hynny yw:

· cyflwyno’r Bleidlais Sengl Drosglwyddadwy o fewn etholaethau amlaelod i ethol cynghorau lleol yng Nghymru, a hynny erbyn etholiadau lleol 2008.

· gostwng oedran pleidleisio mewn etholiadau i 16 oed.

· cymryd camau i wneud llywodraeth leol yn fwy dealladwy i’r cyhoedd, i gynyddu nifer y pleidleiswyr ac annog mwy o ymgeiswyr, a mwy o amrywiaeth ohonynt.

----------------------------------

Mae cartref yn hawl dynol sylfaenol. Dylai cartrefi fod yn fforddiadwy, yn sych ac yn gynnes, ac yn addas ar gyfer anghenion pobl amrywiol ar wahanol adegau o’u bywydau. Mae rheolaeth i denantiaid a

pherchnogion tai ar eu cartrefi a’u cymdogaethau yn gonglfaen i unrhyw gymdeithas fwy cyfranogol. Ar hyn o bryd mae diffyg cyllid yn gorfodi cynghorau i drosglwyddo’u cyflenwad tai i 

gymdeithasau tai ac i’r sector preifat.

Mae’r Blaid Werdd eisiau:

· rhoi’r hawl i gynghorau eithrio o’r cynllun gwerthu tai i denantiaid.

· gwario mwy o’r arian a dderbyniwyd yn sgîl y cynllun gwerthu tai i denantiaid ac ymestyn cost tai cyngor newydd dros 30 mlynedd yng nghyfrifon Gofyniad Benthyca’r Sector Cyhoeddus (PSBR), nid dros flwyddyn yn unig, sef y sefyllfa bresennol.

· i gynghorau gadw cofrestr o dai gwag a bod â’r hawl i drefnu iddynt fod ar gael.
· Treth Gwerth Tir (TGT) yn lle trethi annomestig a Threth y Cyngor. Byddai maint TGT yn gysylltiedig â gwerth rhentol y tir ac yn cael ei amrywio’n lleol yn ôl priodoldeb cymdeithasol ac amgylcheddol y defnydd tir. Dylid trethu llai ar adnewyddu a datblygu tir llwyd na datblygu tir gwyrdd. Byddai trethi uwch ar eiddo a safleoedd gwag er mwyn rheoli perchnogaeth tir hapfasnachol.

· sefydlu cynlluniau cyfranogaeth tenantiaid democrataidd, cwmnïau tai cydweithredol, cynlluniau hunan-adeiladu a phrosiectau tai ar y cyd er mwyn cynyddu rhan y gymuned mewn rheolaeth tai. 

· rheolau adeiladu mwy llym er mwyn sicrhau safonau mynediad ac effeithiolrwydd ynni gyda’r gorau yn ein cyflenwad tai.

11. Diweddglo

	Mae polisïau’r Blaid Werdd yn uchelgeisiol. Mae’n rhaid wrth hynny gan eu bod nid yn unig yn cydnabod gwir hanfod y sialensiau sydd o flaen cymdeithas ond hefyd yn gosod gerbron y newidiadau enfawr y bydd rhaid i ni eu gweithredu os am fod yn drech na nhw. Nid yw parhau â’r sefyllfa bresennol i ni yn ddewis.
	Mae’r polisïau a fynegir yn y maniffesto hwn yn herio gwleidyddiaeth ‘busnes fel arfer’ y pleidiau gwleidyddol sydd ohoni yn y Cynulliad Cenedlaethol. Mae gwerthoedd ac egwyddorion pendant wrth wraidd ein polisïau, ac fe’u lluniwyd hefyd i’n rhoi ar ben llwybr ymarferol tuag at gymdeithas wirioneddol gynaliadwy yng Nghymru.


---------------------------------------------------------------------------------

Am fanylion pellach, cysylltwch:

	Pôst
	Plaid Werdd Cymru

Blwch Post 10

Mountain Ash

CF45 4HZ

	Ffôn
	01443 741212

	E-bôst
	jmatthews@headweb.co.uk

	Websites
	www.walesgreenparty.org.uk

www.plaidwerddcymru.org.uk

	Eich

Cysylltydd

Lleol
	Chris Simpson

Trewylan

Ffordd Brynymôr

ABERYSTWYTH, SY23 2HX

Ffôn: 01970 636670

E-bôst: chris@trewylan.freeserve.co.uk

